
JAUNAREN AURKEZPENA (Kandelaria)

Lukas ebanjelariak dakarrenez (2, 22-38), jaio eta handik berrogei egunera, Mariak eta Josek Jerusalemgo tenplura eraman zuten Jesus Haurra, Jaunaren aurrean aurkeztera, Moisesen legeak agindu bezala: Zuei eta zuen arbasoei, Jaunak Kanaan lurraldera eraman eta lurraren jabe egingo zaituztenean, zuen lehen-semeak oro eta abere-kume arrak Jaunari eskainiko dizkiozue, berarenak baitira; lehen-astakumea arkume edo antxume batekin trukatuko duzue; trukatzen ez baduzue, akabatu egingo duzue, lepoa hautsiz. Lehen-semea, ordea, beti trukatuko duzue (Ir 13, 11-13). 
Mariak, bere aldetik, garbikuntza-erritoa egin behar zuen, legearen arabera: Seme nahiz alabagatik garbikuntza-egunak betetzean, apaizarengana joango da ama, elkarketa-etxolaren sarrerara. Urte beteko bildotsa eramango dio erre-oparitarako eta usakumea edo usapala barkamen-oparitarako. Horra hor semea nahiz alaba izaten duen emakumeari buruzko legea. bildots bat erosteko ahalbiderik ez duen emakumeak, bi usakume edo bi usapal har ditzake […], Apaizak emakumearen aldeko garbikuntza-ohikunea egingo du eta hura garbi geldituko da (Lv 12, 6-8). 
Jose eta Maria, Jesus haurra zeramatela, Jerusalemgo jauretxean sartzean, Simeon zaharrak Haurra besoetan hartu eta Jainkoa goretsi zuen, Haur harengan Mesias ikusi zuelako. Nazioak argitzeko argi deitu zion Jesusi, honako gorazarre honetan (Lk 2, 29-32):



Orain, Jauna, Zerorrek hitzeman bezala, 


utz diezaiokezu zeure morroi honi bakean hiltzen! 



Ikusi dute nire begiok zure Salbatzailea, 



herri guztien aurrean Zuk agertua: 



nazioak argitzen argi eta zure herri Israelen ospe.
Simeonek Jesusengan “nazioak argitzeko argia” ikusi izana irudikatzeko, kandelak bedeinkatu ohi dira egun honetako eukaristia hastean eta, kandela piztuak eskuetan dituztela, sartu ohi dira eliztarrak batzar santura. Hortik hartzen du egun honek Kandelario izena. Eta esaera bitxi batzuk ere baditu berekin: Kandelario lario: haitzari ura dario (negua indarra galtzen ari da –haitzean zintzilik zeuden izotz-burruntziak urtzen ari dira–). Edota beste hau: Kandelario hotz, negua motz; Kandelario bero, negua gero.
Jai honetan Jaunaren aurkezpena ospatzeaz batera, Simeonekin izan zuen elkar aurkitzea ere, Jaunak eta bere herriak elkar aurkitzearen irudi izan baitzen. Izan ere, Mesias noiz etorriko zain bizi ziren Itun Zaharreko fededunak ikus ditzakegu. Baita Ana profetesarengan ere. Urteetan oso aurreratua zen –dio ebanjelariak–, eta une hartan Jainkoari eskerrak ematen hasi zen eta Haurrari buruz hitz egiten Jerusalemen askapena espero zuten guztiei (ik. Lk 2, 38-38).
Bigarren mailan, jai honek Ama Birjinaren garbikuntza oroitarazten digu, Jainkoari gu ere bihotzez garbi aurkeztuak izan gaitezela eskatzean. Kandela piztuak eskuetan ditugula, elizan sartzeak Jaunaren etxera, Kristoren bidera goazela esan nahi du; han aurkituko eta ezagutuko dugu Bera, Liburu Santuan eta Ogia zatitzean.

Simeonek Jesusen aita-amak bedeinkatu zituen eta esan zion Mariari: Begira, ume hau israeldar batzuentzat erorbide izateko eta beste batzuentzat altxabide izateko ezarria dago. Eztabaida sortuko duen seinalea izanen da, horrela denen asmo ezkutuak agerian geldi daitezen. Eta zuri saminezko ezpatak zulatuko dizu bihotza (Lk 2, 33-35). Mariak Jesusen nekaldian izango zuen partaidetza iragarri zuen horrela Simeonek.
Jaunaren Aurkezpena (kandelario) deritzan jai hau –garai batean, Andre Mariaren Garbikundea ere deitua– oso aspaldikoa da Ekialdeko eliz elkarteetan. Mendebaldean VII. mendean hasi ziren ospatzen. X. mendeaz geroz, kandelak bedeinkatu ohi dira egun honetan. Toki batzuetan, trumoia jotzen duenean, kandela hori piztu eta leihoan jarri ohi dute, etxea babesteko.
